
IJTIMOIY SALOHIYAT – HUDUDIY 
IQTISODIYOTNI RIVOJLANTIRISHNING 

BOSHQARUV OBYEKTI SIFATIDA

Annotatsiya: Ushbu maqolada hududiy iqtisodiyotning barqaror rivojlanishida ijtimoiy salohiyatning boshqaruv obyekti 
sifatidagi roli tahlil qilingan. Tadqiqotda XX asr davomida inson salohiyati va ijtimoiy infratuzilma bo‘yicha olib borilgan 
ilmiy izlanishlarning nazariy asoslari yoritilib, ularning hududiy rivojlanish omili sifatidagi ahamiyati asoslab berilgan. 
Shuningdek, ijtimoiy salohiyatni shakllantirishda mulkchilik shakllari, konseptual yondashuvlar va inson kapitali 
indikatorlarining roli ochib berilgan hamda amaliy xulosalar ishlab chiqilgan.

Kalit soʻzlar: ijtimoiy salohiyat, inson kapitali, konseptual yondashuv, mulkchilik shakli, inson salohiyati indikatori, ijtimoiy 
infratuzilma.

Abstract: This article explores the role of social potential as an object of governance in ensuring the sustainable 
development of regional economies. It highlights the theoretical foundations of 20th-century research related to human 
potential and social infrastructure, justifying their significance as key drivers of regional development. The study further 
elaborates on the influence of ownership structures, conceptual approaches, and human capital indicators in shaping 
social potential, and presents relevant conclusions and practical recommendations.

Key words: social potential, human capital, conceptual approach, ownership structure, human potential indicator, social 
infrastructure.

Аннотация: В статье рассматривается роль социального потенциала как объекта управления в обеспечении 
устойчивого развития региональной экономики. Раскрываются теоретические основы научных исследований 
XX века, посвящённых человеческому потенциалу и социальной инфраструктуре, а также обосновывается их 
значение как факторов территориального развития. Отдельное внимание уделено формам собственности, 
концептуальным подходам и индикаторам человеческого капитала как ключевым элементам формирования 
социального потенциала. Представлены соответствующие выводы и практические рекомендации.

Ключевые слова: социальный потенциал, человеческий капитал, концептуальный подход, форма собственности, 
индикатор человеческого потенциала, социальная инфраструктура.

Erkayeva Gulbahor Panjiyevna
Qarshi DU professori

Zoirov G‘olibjon Toshtemir o‘g‘li
Qarshi DU tayanch doktoranti

K I R I S H
O‘zbekiston Respublikasi Prezidentining 2022–yil 28–yanvardagi “2022–2026–yillarga mo‘ljallangan 

Yangi O‘zbekistonning taraqqiyot strategiyasi to‘g‘risida”gi PF–60–sonli1 Farmonida viloyat, tuman va 
shaharlarni kompleks va mutanosib ijtimoiy-iqtisodiy rivojlantirish, ularning mavjud salohiyatidan samarali va 
optimal foydalanish masalalari iqtisodiyotni rivojlantirish va liberallashtirishning ustuvor yo‘nalishlari sifatida 
belgilangan. Shuningdek, to‘rtinchi ustuvor yo‘nalishda ijtimoiy sohani, xususan ta’lim hamda sog‘liqni saqlash 
tizimini rivojlantirishga doir muhim ustuvor yo‘nalishlar belgilab berilgan [1].

Bozor iqtisodiyoti sharoitida hududlar taraqqiyoti ko‘p jihatdan ularning ijtimoiy salohiyati bilan chambarchas 
bog‘liq bo‘lib, mazkur salohiyat tarkibida inson kapitali alohida o‘rin tutadi. Tahlil qilingan ilmiy adabiyotlar shuni 
ko‘rsatmoqdaki, zamonaviy mualliflar ko‘pincha “ijtimoiy salohiyat” va “inson kapitali” tushunchalarini o‘zaro 
tenglashtiradilar, ularning mohiyatidagi farqlarni yetarli darajada ajratib ko‘rsatmaydilar. Bu esa ushbu masalani 
chuqur ilmiy tahlil qilishda muayyan metodologik qiyinchiliklarni yuzaga keltirmoqda.

M A V Z U G A  O I D  A D A B I Y O T L A R  S H A R H I
Hududiy ijtimoiy salohiyat hamda uning tarkibiy qismlari bo‘lgan inson salohiyati, inson kapitali va ijtimoiy 

infratuzilma tushunchalarini tadqiq etish masalasi ilmiy doiralarda keng muhokama qilinmoqda va turli 
tadqiqotchilar tomonidan har tomonlama o‘rganilmoqda.

Xususan, xorijiy olimlardan Teodor Shuls, P. Rozenstein-Rodan, V. Felkner, J. Tinbergen, X. Arendt,  
R. Nurkse, A. Xirshman, R. Yoximsen, J. Gelbreyt, O. Portna kabi mutaxassislarning izlanishlari inson kapitali 
va ijtimoiy infratuzilmaning iqtisodiy taraqqiyotdagi o‘rni va ahamiyatini ochib berishga qaratilgan.

Shuningdek, MDH mamlakatlari olimlari – M. A. Nugaev, S. V. Kuznetsov, O. V. Zaborovskaya,  
D. G. Rodionov, T. V. Zaytseva, A. A. Butorina, V. V. Bryzgalov, V. I. Krikuneko, T. P. Shexina, A. V. Bodak,  
A. B. Doktorovich tomonidan olib borilgan ilmiy izlanishlar ijtimoiy salohiyatni iqtisodiy kategoriyalar nuqtai 
nazaridan tizimli o‘rganishga asos bo‘lmoqda.

O‘zbekistonlik olimlardan T. M. Ahmedov, T. I. Mardanaqulov, X. X. Egamberdiyev, H. P. Abulqosimovlarning 
ilmiy ishlari esa hududiy iqtisodiyotni rivojlantirishda inson kapitalining roli, ijtimoiy infratuzilmaning samaradorligi 
hamda ularni boshqarish mexanizmlarini chuqur tahlil qilishga xizmat qilmoqda.

T A D Q I Q O T  M E T O D O L O G I YA S I
Maqolada dialektik, tizimli va sinergetik yondashuvlar, induksiya va deduksiya, tahlil va sintez, iqtisodiy 

tahlil, ilmiy abstraksiya, umumlashtirish, guruhlash hamda jadval usullaridan foydalanildi.

T A H L I L  V A  N A T I J A L A R
Muayyan ilmiy yondashuvlardan qat’i nazar, mazkur tadqiqotda inson kapitali va ijtimoiy salohiyat 

tushunchalarini yagona konseptual maydon doirasida farqlash bilan birga, ularning umumiy va xususiy 
jihatlarini aniqlashga ham alohida e’tibor qaratildi. Ijtimoiy salohiyat murakkab va ko‘p darajali tizim sifatida 
qaralib, ayniqsa uning hududiy xususiyatlari chuqur tahlil qilindi.

Tadqiqot natijalari shuni ko‘rsatmoqdaki, hududning ijtimoiy salohiyati – bu jamiyatning hayotiy faoliyatini 
ta’minlash va rivojlantirishga yo‘naltirilgan, o‘zaro bog‘liq sohalarning asosiy omillari orqali shakllanadigan tizimli 
tuzilmadir. Ushbu salohiyat tarkibida inson kapitali, ijtimoiy infratuzilma, aholining bilim va malaka darajasi, 
sog‘liqni saqlash xizmatlari sifati, ijtimoiy himoya tizimi samaradorligi kabi omillar muhim o‘rin tutadi.

1-jadval. “Ijtimoiy salohiyat” tushunchasini ifodalashga mualliflik yondashuvlari.
Mualliflar Ta’rif Ta’kid

A. A. Butorina
“O‘zaro bog‘liq elementlar majmui – ijtimoiy tizimning dolzarb 
holati, undagi mavjud resurslar va ulardan ijtimoiy rivojlanish 
maqsadlarida foydalanishning istiqbolli yo‘nalishlari.”

Resurslar: hozirgi va 
kelajakdagi

M. A. Nugaev

“Jamiyat a’zolarining ijtimoiy faolligi va ularning hayotiy 
faoliyatining mehnat, ijtimoiy-siyosiy hamda ma’naviy sohalarda 
ijobiy natijalarga erishish imkoniyatlarini belgilaydigan obyektiv 
va subyektiv, moddiy va nomoddiy omillarning o‘ziga xos tizimi.”

Subpotensiallar: intellektual, 
fiziologik, kasbiy-malakaviy, 
psixologik, innovatsion-ijodiy, 
qadriyatli

1 O‘zbekiston Respublikasi Prezidentining 2022–yil 28–yanvardagi “2022–2026–yillarga mo‘ljallangan Yangi O‘zbekistonning taraqqiyot 
strategiyasi to‘g‘risida”gi PF–60–sonli Farmoni: https://lex.uz/docs/-5841063 

V. V. Brizgalov, V. 
I. Krikuneko, T. P. 
Shexina, A. Dregalo, 
B. I. Ulyanovskiy

“Inson yoki ijtimoiy birlikning ko‘zlangan yoki belgilangan 
maqsadga erishish qobiliyati. Ijtimoiy salohiyat uchta xususiy 
salohiyat – aholining byudjet ta’minoti, demografik holati va 
shaxsiy xavfsizligi yig‘indisidan iborat.”

Shaxsiy xavfsizlik, moddiy 
holat, demografik salohiyat

A. V. Bodak, A. B. 
Doktorovich

“Obyektlarning harakatlanish, o‘zaro ta’sir qilish va xatti-
harakatlarni amalga oshirish qobiliyatlarini tavsiflovchi 
elementlardan iborat tizimli tuzilma bo‘lib, bu tizim hayotiy 
faoliyat va ijtimoiy salohiyatni qayta tiklash uchun zarur 
sharoitlarni yaratadi.”

Inson kapitali asosida ijtimoiy 
tizimni aniqlashtirish

T. V. Zaytseva

“Bir tomondan, mintaqa aholisining ijtimoiy faolligi va ularning 
ijtimoiy borliqning mehnat, ijtimoiy-siyosiy va ma’naviy 
sohalarida ijtimoiy ahamiyatga ega natijalarga erishish 
imkoniyatlarini belgilovchi elementlar tizimi sifatida; boshqa 
tomondan, insonning bevosita salohiyati sifatida – uning 
sog‘lig‘i, kasbiy faoliyat davomiyligi, ta’limi, kasbiy mahorati va 
yangi sifat yaratishga yo‘naltirilgan ma’naviy-axloqiy fazilatlari; 
ushbu salohiyatni rivojlantirish va namoyon etish uchun zarur 
shart-sharoitlar, jumladan moddiy baza, kadrlar, ijtimoiy soha 
texnologiyalari va jamiyatda inson, guruh yoki butun jamoaning 
sinergetik faoliyati.”

Ijtimoiy salohiyat – 
mintaqaning barqaror 
rivojlanish garovi sifatida

Ijtimoiy salohiyat tushunchasining turlicha talqinlarini hisobga olgan holda, uni ikki asosiy komponent – 
shaxsiy va ma’muriy-boshqaruv (administrativ) yo‘nalishlar asosida tahlil qilish zarurati yuzaga keladi.

Shaxsiy komponent bevosita inson kapitali va uning ichki salohiyatiga bog‘liq bo‘lib, quyidagi asosiy 
subpotensiallardan iborat:

– Kasbiy-mehnat salohiyati – xodimlarning malaka darajasi, ularni qayta tayyorlash va kasbiy rivojlanishini 
ta’minlash imkoniyatlari bilan belgilanadi;

– Innovatsion salohiyat – xodimlarning yangicha fikrlash, ijodiy yondashuv, ratsional g‘oyalarni ilgari surish 
va ularni amaliyotga tatbiq etish qobiliyatini ifodalaydi;

– Ta’lim salohiyati – xodimlarning ta’lim darajasi, bilim va ko‘nikmalarni uzluksiz rivojlantirish imkoniyatlaridan 
iborat;

– Ma’naviy-axloqiy salohiyat – intellektual daraja, axloqiy qadriyatlar va ma’naviy fazilatlar majmuasini o‘z 
ichiga oladi;

– Salomatlik salohiyati – inson sog‘lig‘i, psixofiziologik barqarorligi va mehnat faoliyatidagi ishtirok 
qobiliyatini aks ettiradi.

Ma’muriy-boshqaruv komponenti esa hududiy ijtimoiy salohiyatni shakllantirish va mustahkamlashga 
qaratilgan tashkiliy hamda institutsional omillarni o‘z ichiga oladi. U quyidagi tarkibiy elementlardan iborat:

– ijtimoiy infratuzilmani yaratish va uni modernizatsiya qilish;
– mehnat bozorida aholining bandligini ta’minlash va ishsizlikka qarshi samarali choralarni joriy etish;
– bo‘sh vaqtni mazmunli o‘tkazish uchun madaniyat, san’at, sport va boshqa xizmat ko‘rsatish 

muassasalarining mavjudligi;
– xavfsiz va sog‘lom mehnat muhitini yaratish hamda hududning iqtisodiy raqobatbardoshligini oshirish;
– aholining ijtimoiy himoyasini ta’minlovchi tizimlarni takomillashtirish;
– hududiy sog‘liqni saqlash va ta’lim sohalarining rivojlanish darajasi.
XX asr boshlarida inson salohiyatini ilmiy asosda o‘rganishga qaratilgan tadqiqotlar shakllana boshladi. 

Xususan, amerikalik iqtisodchi Teodor Shuls ijtimoiy tengsizlik va iqtisodiy rivojlanmaganlik muammolarini tahlil 
qilish jarayonida insonlarning farovonligi ularning bilim va malaka darajasiga bevosita bog‘liqligini ta’kidlagan. 
U “inson kapitali” atamasini iqtisodiy tahlilga kiritgan holda, ushbu tushunchaning nazariy asoslarini ishlab 
chiqqan.

Keyingi yillarda iqtisodchilar bilan bir qatorda sotsiologlar, pedagoglar va tarixchilar ham inson kapitalining 
turli jihatlarini chuqur tadqiq eta boshladilar. Ular inson resurslarining yashirin salohiyatini aniqlashga xizmat 
qiladigan metodologik yondashuvlarni ishlab chiqdilar.

Shu bilan birga, inson salohiyati – bu nafaqat individual, balki ijtimoiy birliklar va institutsional tizimlar 
darajasida ham namoyon bo‘ladigan ko‘p qirrali tushunchadir. U madaniy, intellektual, biologik, psixologik, 
ma’naviy va innovatsion jihatlarni o‘z ichiga olib, insonning o‘z salohiyatini ro‘yobga chiqarish imkoniyatlarini 
belgilaydi. Inson o‘zining bilim va ko‘nikmalarini qanday muhitda, qanday sharoitda va qanday vaqt oralig‘ida 
amalga oshirishi – ushbu salohiyatning samaradorligini belgilovchi muhim omildir.

Ijtimoiy salohiyatning boshqaruv (administrativ) komponenti nuqtayi nazaridan esa, eng avvalo, mavjud 
holatni chuqur tahlil qilish va uni takomillashtirishga xizmat qiladigan infratuzilmaviy sharoitlarni baholash zarur. 
Chunki ijtimoiy infratuzilma ijtimoiy-iqtisodiy tizimning tayanch elementlaridan biri hisoblanadi.

XX asrning ikkinchi yarmida A. Xirshman, R. Yoximsen, J. Gelbreyt, A. Yangson, M. Kushner va K. Balkus 
kabi olimlar tomonidan ijtimoiy infratuzilma va uning ijtimoiy salohiyatga ta’sir mexanizmlarini aniqlashga 
qaratilgan fundamental tadqiqotlar olib borilgan.

1-rasmda infratuzilma tushunchasini xorijiy manbalarda aniqlashga oid konseptual yondashuvlar 
ko‘rsatilgan.

1-rasm. Infratuzilmani tadqiq qilishdagi konseptual yondashuvlar.

Mahalliy ilmiy adabiyotlarda infratuzilmaning tarkibiy qismlari bo‘yicha turli xil tasnif variantlariga duch 
kelish mumkin. Turli mualliflar o‘z ilmiy yondashuvlari asosida infratuzilmaning ijtimoiy, bozor, institutsional va 
iqtisodiy jihatlarini ajratib ko‘rsatadilar. Ularning fikricha, infratuzilma tizimining funksional imkoniyatlarini tahlil 
qilishda ushbu yo‘nalishlarning har biri jamiyat a’zolarining kundalik hayotiy ehtiyojlarini qondirish, ularning 
yashash va mehnat faoliyatini ta’minlashga xizmat qiluvchi muhim omillar sifatida qaralishi zarur.

Mazkur komponentlardan biriga ustuvor e’tibor qaratilishi terminologik yondashuvlar orasida farqlar yuzaga 
kelishiga sabab bo‘ladi. Shu sababli, har bir yondashuvning o‘ziga xoslik jihatlari mavjud bo‘lib, ular infratuzilma 
tushunchasining mazmunini turli nuqtayi nazardan tavsiflaydi. Biroq umumiy nuqtayi nazardan qaralganda, 
barcha yondashuvlar aslida inson, mehnatkash, tadbirkorlik subyekti yoki boshqa ijtimoiy-iqtisodiy obyektlarning 
samarali faoliyat yuritishi uchun zarur bo‘lgan shart-sharoitlarni shakllantirish tizimiga xizmat qiladi [5].

P. A. Pixov va T. O. Kashinaning “Inqirozga qarshi axborot-tahliliy tizim” federal loyihasiga oid materiallarida 
ijtimoiy infratuzilma uch darajada talqin qilinadi:

- Makrodarajada – iqtisodiy va siyosiy hayotning umumiy tuzilishida yordamchi va bo‘ysunuvchi funksiyaga 
ega bo‘lgan, tizimning ishlashi va takror ishlab chiqarilishi asosini ta’minlaydigan ijtimoiy-iqtisodiy hayot 
tarmoqlari majmuasi;

- Mezodarajada – ma’lum bir hududga xizmat ko‘rsatadigan obyektlar yoki inshootlar tizimi;
- Mikrodarajada – har qanday firmaning faoliyati uchun zarur bo‘lgan muhandislik-texnik infratuzilma 

majmuasi [6].
Yuqoridagi tadqiqotlar tahliliga asoslanib, ijtimoiy infratuzilmaning asosiy tarkibiy qismlariga oid quyidagi 

xulosalarni chiqarish mumkin: infratuzilmani barcha xizmat ko‘rsatish sohalari tashkil etib, ular aholining turli 
ehtiyojlarini qondirishga qaratilgan bo‘lib, inson hayotiy faoliyati uchun muhim shart-sharoitlarni yaratish 
vazifasini bajaradi. Shu bilan birga, ijtimoiy salohiyatning ushbu tarkibiy qismiga jamiyatning ijtimoiy qayta 
ishlab chiqarish jarayoniga hissa qo‘shuvchi subyektlar ham kiradi. Ular insonlarning ma’naviy, estetik, madaniy 
va intellektual qobiliyatlarini shakllantirib, jamiyat tizimining rivojlanishiga xizmat qiladi.

Shu bois, ijtimoiy infratuzilmani hududning ijtimoiy salohiyatining tizimli va ajralmas tarkibiy qismi sifatida 
baholash ilmiy va amaliy jihatdan asosli hisoblanadi. Ushbu tizim jamiyatning hayotiy faoliyatini uzluksiz 
ta’minlash, inson salohiyatini shakllantirish va inson kapitalining takror ishlab chiqarilishi jarayonida bevosita 
ishtirok etuvchi ijtimoiy va xususiy subyektlar o‘rtasidagi funksional aloqalarni o‘zida mujassam etadi.

Mazkur infratuzilmaning doirasiga sog‘liqni saqlash, jismoniy tarbiya va ijtimoiy himoya, madaniyat va 
san’at, maktabgacha hamda maktab ta’limi, oliy va kasbiy ta’lim muassasalari, ilmiy-tadqiqot faoliyatiga xizmat 
qiluvchi tuzilmalar, texnologik innovatsiyalar va ilg‘or texnologiyalar, moliya, kredit, sug‘urta va pensiya ta’minoti 
tizimlari, ekologik xavfsizlik infratuzilmalari, shuningdek, uy-joy va kommunal xo‘jalik tarmoqlari kiradi.

Ijtimoiy infratuzilmaning asosiy funksional vazifasi – hudud aholisi, jumladan, ishlab chiqarish, xizmat 
ko‘rsatish, ta’lim va sog‘liqni saqlash sohalarida faoliyat yuritayotgan fuqarolarning yashash sharoitlarini qo‘llab-
quvvatlash, ularning sog‘lig‘i va hayot sifatini oshirishga qaratilgan kompleks choralarni amalga oshirishdan 
iboratdir. Ushbu jarayonda quyidagi strategik yo‘nalishlarga alohida e’tibor qaratiladi:

- aholining turmush sharoitlarini yaxshilash va yashash muhitining sifatini oshirish;
- o‘rta maxsus, oliy va uzluksiz ta’lim muassasalarida tahsil olayotgan yoshlar uchun qulay ilmiy va amaliy 

muhit yaratish;
- sog‘liqni saqlash tizimini modernizatsiya qilish, reabilitatsiya xizmatlarini kengaytirish;
- kam ta’minlangan aholi qatlamlari, pensionerlar, nogironlar va talabalar uchun ijtimoiy yordam tizimlarini 

takomillashtirish;
- bolalar uchun maktabgacha ta’lim muassasalarida sifatli xizmatlarni keng joriy etish;
- sport, madaniyat va dam olish imkoniyatlarini oshirish;
- ekologik muhitni yaxshilash, barqarorlikni ta’minlash va atrof-muhitga zarar yetkazmaydigan ishlab 

chiqarish usullarini qo‘llab-quvvatlash.
Hududning ijtimoiy salohiyatini samarali boshqarish, bizning fikrimizcha, mavjud resurslar, xususan inson 

salohiyatini to‘g‘ri yo‘naltirish, shuningdek, mintaqaviy infratuzilmaviy imkoniyatlarni chuqur tahlil qilishga 
asoslangan holda amalga oshirilishi lozim. Bu jarayonda fuqarolar, ijtimoiy guruhlar, iqtisodiy subyektlar, 
mahalliy hokimiyat organlari va nodavlat notijorat tashkilotlari o‘rtasidagi funksional o‘zaro hamkorlik muhim 
o‘rin egallaydi.

X U L O S A  V A  T A K L I F L A R
O‘tkazilgan tahlillar shuni ko‘rsatadiki, ijtimoiy salohiyat hududiy iqtisodiy rivojlanishning muhim tarkibiy 

omillaridan biri bo‘lib, u inson kapitali, ijtimoiy infratuzilma va boshqaruv tizimlari o‘rtasidagi o‘zaro bog‘liqlikni 
anglatadi. Ijtimoiy salohiyatni boshqaruv obyekti sifatida baholashda uni shaxsiy va ma’muriy-boshqaruv 
komponentlari asosida tahlil qilish yondashuvi amaliy jihatdan maqsadga muvofiqdir.

Tadqiqot natijalariga ko‘ra, hududlarda ijtimoiy infratuzilmaning holati, aholining ta’lim, salomatlik, 
madaniyat va bandlik bilan ta’minlanish darajasi bevosita ijtimoiy salohiyatning shakllanishi va takror ishlab 
chiqarilishiga xizmat qiluvchi asosiy mexanizmlardir. Shu sababli, mahalliy infratuzilma resurslarining to‘liq 
safarbar qilinishi va funksional aloqalarning mustahkamlanishi ijtimoiy barqarorlikni ta’minlash va hududlarning 
raqobatbardoshligini oshirish imkonini beradi.

Shu nuqtai nazardan, quyidagi takliflarni ilgari surish maqsadga muvofiq deb hisoblanadi:
1. Hududiy ehtiyojlarni aniqlash va individual yondashuvni shakllantirish – har bir mintaqaning demografik, 

ijtimoiy va iqtisodiy xususiyatlarini inobatga olgan holda, moslashtirilgan strategik rejalarni ishlab chiqish va 
ularni amaliyotga tatbiq etish lozim.

2. Ko‘p tomonlama hamkorlik tizimini kuchaytirish – davlat-xususiy sheriklik, jamoatchilik va nodavlat 
tashkilotlar o‘rtasida ijtimoiy sohalarda integratsiyalashgan boshqaruv mexanizmlarini joriy etish zarur.

3. Inson kapitalini rivojlantirishga yo‘naltirilgan uzluksiz ta’lim tizimini kengaytirish – aholi, ayniqsa yoshlar 
o‘rtasida kasbiy tayyorgarlik va malaka oshirish dasturlarini takomillashtirish, ularni zamonaviy mehnat bozoriga 
moslashtirish kerak.

4. Ijtimoiy infratuzilmani kompleks modernizatsiya qilish – sog‘liqni saqlash, ta’lim, ijtimoiy himoya, transport 
va kommunal xizmatlar tizimlarini zamonaviylashtirish orqali aholining hayot sifati va salohiyatini oshirishga 
zamin yaratish lozim.

5. Innovatsion va texnologik yondashuvlarni rag‘batlantirish – ilg‘or texnologiyalar asosida ijtimoiy xizmatlar 
sifati va qulayligini oshirish, hududiy iqtisodiy-ijtimoiy ko‘rsatkichlarni mustahkamlash talab etiladi.

6. Axborot va tahliliy resurslar bazasini rivojlantirish – ijtimoiy salohiyat va infratuzilma holatini baholovchi 
indikatorlar asosida statistik monitoring va prognozlash tizimini yo‘lga qo‘yish zarur.

7. Aholining faol ishtirokini ta’minlash – jamoatchilik fikrini inobatga olgan holda, qaror qabul qilish va 
infratuzilma rivojida fuqarolarning bevosita ishtirokini rag‘batlantirish, ularni ijtimoiy salohiyatni takror ishlab 
chiqarish jarayoniga faol jalb etish lozim.

8. Ekologik barqarorlikni ta’minlash – infratuzilma rivoji jarayonida ekologik xavfsizlik tamoyillariga qat’iy 
amal qilish, yashash muhiti sifatini oshirish, resurslardan oqilona foydalanish strategiyalarini ishlab chiqish 
muhimdir.

Xulosa qilib aytganda, hududlarning ijtimoiy salohiyatini samarali boshqarish – bu infratuzilmaviy, 
institutsional va insoniy resurslarning uzviy uyg‘unligi asosida shakllanuvchi kompleks jarayondir. Taklif etilgan 
yo‘nalishlar ushbu tizimni takomillashtirishga, ijtimoiy barqarorlikni ta’minlashga va hududiy taraqqiyotga xizmat 
qiladi.

